ՀԻՄՆԱՎՈՐՈՒՄ
«Գույք հետ վերցնելու և նվիրաբերելու մասին» 
ՀՀ կառավարության որոշման նախագծի ընդունման

1.	Ընթացիկ իրավիճակը և իրավական ակտի ընդունման անհրաժեշտությունը
Ներկայացված նախագծի մշակումը բխում է ՀՀ կառավարության 2023 թվականի հոկտեմբերի 5-ի N 1717-Լ որոշմամբ հաստատված «Աղետների ռիսկի կառավարման 2023-2030 թվականների ռազմավարությունը և 2023-2026 թվականների գործողությունների ծրագիրը հաստատելու մասին» N 1717-Լ որոշման հավելված 2-ի «3․2․2 Արտակարգ իրավիճակներում փրկարար կամավորական համայնքային ջոկատների ստեղծում» միջոցառումից, որով նախատեսվում է յուրաքանչյուր մարզում ունենալ առնվազն մեկ փրկարար-կամավորական ջոկատ: Կամավորական հրշեջ-փրկարարական հենակետերի ստեղծումը և կարողությունների զարգացումը պայմանավորված է մի շարք գործոններից: Մասնավորապես՝
Հայաստանում` պայմանավորված ֆիզիկաաշխարհագրական դիրքով, հայկական լեռնաշխարհի յուրօրինակությամբ, տեղանքի բացարձակ բարձրությունների զգալի տարբերություններով, ձմռան ամիսներին դժվարանցանելի, իսկ երբեմն էլ անանցանելի են դառնում բարձր լեռնային տարածքներ և գյուղական համայնքներ տանող ճանապարհները՝ լրացուցիչ խոչընդոտ հանդիսանալով արտակագ դեպքերի արձագանքման համար:
Ամռան շոգ և չոր եղանակային պայմաններում Փրկարար ծառայության գրեթե բոլոր ստորաբաժանումներն աշխատում են գերբեռնվածությամբ, մի դեպքի վայրից մյուս դեպքի վայր մեկնում` անցնելով տասնյակ կիլոմետրեր, երբեմն էլ միաժամանակյա մի քանի դեպքերի արձագանքելով: 
Հայաստանում կան համայնքներ, որոնք գտնվում են սպասարկող հրշեջ-փրկարարական ջոկատներից մինչև 48 կիլոմետր հեռավորության վրա, և հրշեջ-փրկարարական ջոկատների մարտական հաշվարկները, հատկապես սահմանամերձ և բարձր լեռնային համայնքների արտակարգ իրավիճակների դեպքերի սպասարկման համար, ոլորաններով անցնելիս առավելագույնը 20-30 կմ/ժամ արագությամբ են ընթանում` կանչի վայր հասնելով մինչև 50-60 րոպեում, ինչի հետևանքով տեղի բնակիչները, շատ անգամ, չեն ահազանգում արտակարգ իրավիճակների, դեպքերի վերաբերյալ, քանի որ, գիտակցում են, որ հեռավորության և ժամանակի կորուստի պատճառով արձագանքումն արդյունավետ չի կարող լինել:
Տարեցտարի աճող արտակարգ իրավիճակների արձագանքումն իրականացվում է Փրկարար ծառայության հերթապահ ստորաբաժանումների ուժերով, որոնց ուժերն ու միջոցները բավարար չեն լայնածավալ աղետների արձագանքման համար: Իսկ փրկարարական և արագ արձագանքման այլ ուժերի ստեղծումն ու զարգացումն անհրաժեշտ է արտակարգ իրավիճակներին ավելի արդյունավետ արձագանքելու համար:
Ինչպես ցույց է տալիս միջազգային փորձը, նույնիսկ զարգացած պետություններն ի վիճակի չեն բոլոր արտակարգ իրավիճակների արձագանքումն իրականացնել մասնագիտացված հրշեջ-փրկարարական ստորաբաժանումների ուժերով և միջոցներով։ Այդ երկրներում արտակարգ իրավիճակների արձագանքման ժամանակ մեծ դերակատարում ունեն կամավորական հրշեջ-փրկարարական կազմավորումները։ Կամավորական փրկարարական շարժման զարգացման նպատակով ՀՀ 9 համայնքներում ստեղծվել են կամավորական հրշեջ-փրկարարական հենակետեր, որոնց ՀՀ կառավարության համապատասխան որոշումներով նվիրաբերվել է հրշեջ ավտոմեքենա։ Ներկայումս Կամավորական փրկարարական շարժման զարգացման նպատակով Ավստրիական զարգացման գործակալության և Ավստրիական կարմիր խաչի ընկերության ֆինանսավորմամբ Հայկական կարմիր խաչի ընկերության հետ իրականացվում է «Հայաստանի Հանրապետությունում առաջին արձագանքման կամավորական ծառայության ինստիտուցիոնալիզացում» VOLFIRE ծրագիրը: Ծրագրի հիմքում ընկած է 8 գործող կամավորական հրշեջ-փրկարարական հենակետերի կարողությունների զարգացումը, ինչպես նաև 4 նոր կամավորական հրշեջ-փրկարարական հենակետերի ստեղծումը, անգարների ու հնամաշ ավտոբաքերի վերանորոգումը, վերազինումն անհրաժեշտ հրշեջ-փրկարարական գույքով: Միաժամանակ ՀՀ-ում Ճապոնիայի դեսպանության «Մարդկային անվտանգության» դրամաշնորհային աջակցության շրջանակներում «Տնտեսական լրագրողների ակումբ» ՀԿ կողմից իրականացվում է «Ծաղկաձորում անտառային հրդեհների նկատմամբ կայունության բարձրացման» ծրագիրը՝ Հայաստանի Հանրապետության Կոտայքի մարզի Ծաղկաձոր համայնքի Մեղրաձոր բնակավայրում կամավորական հրշեջ-փրկարարական հենակետ ստեղծելու նպատակով։ Ծրագրի շրջանակներում կառուցվել է շինություն հենակետի համար, համայնքի կողմից իրականացվելու են շինության կահավորման աշխատանքները, կամավորների համար ձեռք են բերվելու անհատական պաշտպանության միջոցներ և գույք-սարքավորումներ։ Կամավորական հրշեջ-փրկարարական հենակետերի ստեղծման և զարգացման գործընթացն իրականացվում է մարզպետարանների և տեղական ինքնակառավարման մարմինների օժանդակությամբ ու աջակցությամբ: Մասնավորապես, տարածքների տրամադրումը և հրշեջ-փրկարարական հենակետերի շենքերի և շինությունների կառուցումը, կամավորների հավաքագրումն իրականացվում է տեղական ինքնակառավարման մարմինների կողմից:
Ելնելով վերոգրյալից և հաշվի առնելով այն հանգամանքը, որ վերջին տարիների ընթացքում թարմացվել է Փրկարար ծառայության ավտոպարկը, հրշեջ-փրկարարական ջոկատների «ԶԻԼ-130 ԱԲ40» մակնիշի հրշեջ ավտոմեքենաները նպատակահարմար է տրամադրել համայնքներում ստեղծված կամավորական հրշեջ-փրկարարական հենակետերին՝ գույքի նպատակային նշանակության օգտագործման պայմանով (կամավորական հրշեջ-փրկարարական հենակետերի կողմից հրդեհներին և այլ արտակարգ իրավիճակներին արագ արձագանքման կազմակերպման նպատակով՝ մինչև հիմնական ուժերի ժամանումը):	 
Այդ նպատակով օրենսդրությամբ սահմանված կարգով անհրաժեշտ է մշակել Կառավարության որոշման նախագիծ՝ հրշեջ ավտոմեքենաները համապատասխան համայնքներին նվիրաբերելու՝ դրանց հետագա նպատակային նշանակության (հանրօգուտ նպատակով) օգտագործման համար:
«Պետական գույքի կառավարման մասին» օրենքի 22-րդ հոդվածի համաձայն՝ պետական գույքը կարող է օտարվել նվիրաբերության եղանակով: Նույն օրենքի 25-րդ հոդվածը սահմանում է, որ պետական գույքի նվիրաբերությունը պետք է լինի նպատակային, արդյունավետ և լուծի որոշակի տնտեսական կամ սոցիալական խնդիրներ: Պետական գույքի նվիրաբերության կողմ կարող են հանդես գալ համայնքները:
Հայաստանի Հանրապետության քաղաքացիական օրենսգրքի 605-րդ հոդվածը կարգավորում է գույքի նվիրաբերության հետ կապված հարաբերությունները: Մասնավորապես, նշված հոդվածի համաձայն՝ նվիրաբերություն է ճանաչվում գույքի կամ իրավունքի նվիրատվությունը հանրօգուտ նպատակներով: Նվիրաբերություններ կարող են արվել համայնքներին: Նվիրաբերությունն ընդունելու համար որևէ մեկի թույլտվություն կամ համաձայնություն չի պահանջվում:
Պետական սեփականություն հանդիսացող գույքի նվիրաբերության կարգը հաստատվել է ՀՀ կառավարության 2024 թվականի դեկտեմբերի 19-ի N 2037-Ն որոշմամբ: 
2․ Կապը ռազմավարական փաստաթղթերի հետ
Նախագծի մշակումը բխում է ՀՀ կառավարության 2023 թվականի հոկտեմբերի 5-ի «Աղետների ռիսկի կառավարման 2023-2030 թվականների ռազմավարությունը և 2023-2026 թվականների գործողությունների ծրագիրը հաստատելու մասին» N 1717-Լ որոշմամբ հաստատված հավելված 2-ի «3․2․2 Արտակարգ իրավիճակներում փրկարար կամավորական համայնքային ջոկատների ստեղծում» միջոցառումից, որով նախատեսվում է յուրաքանչյուր մարզում ունենալ առնվազն մեկ փրկարար-կամավորական ջոկատ:
3․	Առաջարկվող կարգավորման նպատակը և բնույթը
Ներկայացվող նախագծով առաջարկվում է՝ Հայաստանի Հանրապետությանը սեփականության իրավունքով պատկանող՝ Ներքին գործերի նախարարության հաշվեկշռում հաշվառված տրանսպորտային միջոցները՝ «Զիլ-130 ԱԲ-40» մակնիշի հրշեջ ավտոմեքենաները հետ վերցնել և նվիրաբերել Հայաստանի Հանրապետության Գեղարքունիքի մարզի Ճամբարակ, Լոռու մարզի Սպիտակ, Արագածոտնի մարզի Թալին, Կոտայքի մարզի Ծաղկաձոր, Վայոց ձորի մարզի Վայք և Տավուշի մարզի Նոյեմբերյան համայնքներին՝ նշված համայնքներում ստեղծված կամավորական հրշեջ-փրկարարական հենակետերի կողմից հրդեհաշիջման և փրկարարական աշխատանքների իրականացման նպատակով, Հայաստանի Հանրապետության անունից՝ Հայաստանի Հանրապետության տարածքային կառավարման և ենթակառուցվածքների նախարարության Պետական գույքի կառավարման կոմիտեի ու համայնքների միջև կնքել պետական սեփականություն հանդիսացող գույքի նվիրաբերության պայմանագրեր՝ Հայաստանի Հանրապետության քաղաքացիական օրենսգրքի 605-րդ հոդվածով սահմանված կարգով հանրօգուտ նպատակներով գույքի օգտագործման պայմանով (կամավորական հրշեջ-փրկարարական հենակետերի կողմից հրդեհներին և այլ արտակարգ իրավիճակներին արագ արձագանքման կազմակերպման նպատակով՝ մինչև հիմնական ուժերի ժամանումը), նվիրաբերության պայմանագրերի նոտարական վավերացման (պայմանագրի նոտարական վավերացման դեպքում) և գույքային իրավունքների պետական գրանցման (հաշվառման) հետ կապված ծախսերը, ինչպես նաև գույքի տեղափոխումն իրականացնել Հայաստանի Հանրապետության ներքին գործերի նախարարությանը հատկացված ընդհանուր միջոցների շրջանակներում:
Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեի և համայնքի միջև պայմանագիրը կնքելու համար համայնքի կողմից անհրաժեշտ է ներկայացնել համայնքի ավագանու որոշում՝ նվիրաբերություն ընդունելու մասին։
4․ Լրացուցիչ ֆինանսական միջոցների անհրաժեշտությունը և պետական բյուջեի եկամուտներում ու ծախսերում սպասվելիք փոփոխությունները
Սույն նախագծի ընդունումը Հայաստանի Հանրապետության պետական բյուջեում եկամուտների և ծախսերի ավելացում կամ նվազեցում, ինչպես նաև լրացուցիչ ֆինանսական միջոցների անհրաժեշտություն չի առաջացնում:
5.	Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ ներքին գործերի նախարարության կողմից:
  6.	Ակնկալվող արդյունքը
  Նախագծի ընդունման արդյունքում՝ առավել արդյունավետ կդառնա լայնածավալ աղետների և հրդեհների կանխարգելումը, արձագանքումը և հետևանքների վերացման աշխատանքների համակարգումը։ Ակնկալվում է Հայաստանի Հանրապետության սահմանամերձ, բարձր լեռնային և հեռավոր բնակավայրերում փրկարարական և հրդեհաշիջման տեխնիկայով, սարքավորումներով, հանդերձանքով, համապատասխան գույքով, հատուկ պատրաստություն անցած փրկարարներով համալրված կամավորական փրկարարական ուժերի առկայությունը և կամավորական փրկարարական շարժման հետագա զարգացումը։ Հաշվի առնելով պահպանվող տարածքների և հարակից բնակավայրերի բարձր լեռնային, հեռավոր բնակավայրերի ու դրանք սպասարկող հրշեջ-փրկարարական ջոկատների միջև հեռավորությունը՝ կապահովվի դեպքերի արդյունավետ և օպերատիվ արձագանքումը։ Նախքան հրշեջ-փրկարարական ջոկատի դեպքի վայր հասնելը հենակետի անձնակազմն առավել օպերատիվ կհասնի դեպքի վայր՝ կրճատելով արձագանքման ժամանակահատվածը։
Կիրականացվի ՀՀ կառավարության 2023 թվականի հոկտեմբերի 5-ի «Աղետների ռիսկի կառավարման 2023-2030 թվականների ռազմավարությունը և 2023-2026 թվականների գործողությունների ծրագիրը հաստատելու մասին» N 1717-Լ որոշման հավելված 2-ի «3․2․2 Արտակարգ իրավիճակներում փրկարար կամավորական համայնքային ջոկատների ստեղծում» միջոցառումը։
Արտակարգ իրավիճակներից և հրդեհներից կնվազի մարդկային զոհերի քանակը, նյութական և մշակութային արժեքների կորուստները (բնակչությանն ու պետությանը պատճառված վնասի չափերը):


ՀՀ ներքին գործերի նախարարություն
